2026ko apirilaren 13a
[bookmark: Texto5]EH Bildu talde parlamentarioari atxikitako foru parlamentari Adolfo Araiz Flamarique jaunak idatziz erantzuteko galdera egin du Geolcalik Perdón aldean baimenak ukatzearekin lotuta jarritako errekurtsoaren ebazpenari buruz (11-26/PES-00071). Hona Nafarroako Gobernuko Industriako eta Enpresen Trantsizio Ekologiko eta Digitalerako Departamentuko kontseilariak ematen duen informazioa:
2018ko azaroaren 16an, Geoalcali SLk aurkeztutako eskabidearen bidez adierazi zuen 109/2018 Ebazpena —Industria, Energia eta Berrikuntzako zuzendari nagusiak 2018ko urriaren 16an emana— jakinarazi zitzaiola. Ebazpenaren bidez, 35760 zenbakiko “Quiñones” ikerketa baimenaren luzapena ukatu zioten, eta iraungitzat jo zuten. 
Ebazpen horrekin ados ez zegoenez, eta ebazpena zuzenbidearekin bat ez zetorrelakoan, gora jotzeko errekurtsoa aurkeztu zuen. Aurkaratutako egintzaren exekuzioa eteteko eskatu zuen enpresak, orobat; hain zuzen ere, errekurtsoa izapidetzeak iraun bitartean.
2018ko azaroaren 16an, Geoalcali SLk aurkeztutako eskabidearen bidez adierazi zuen 108/2018 Ebazpena —Industria, Energia eta Berrikuntzako zuzendari nagusiak 2018ko urriaren 16an emana— jakinarazi zitzaiola. Ebazpenaren bidez, 35770 zenbakiko “Quiñones” ikerketa baimenaren luzapena ukatu zioten, eta iraungitzat jo zuten. 
Ebazpen horrekin ados ez zegoenez, eta ebazpena zuzenbidearekin bat ez zetorrelakoan, gora jotzeko errekurtsoa aurkeztu zuen. Aurkaratutako egintzaren exekuzioa eteteko eskatu zuen enpresak, orobat; hain zuzen ere, errekurtsoa izapidetzeak iraun bitartean.
2020ko abenduaren 22an, Geoalcali SLk aurkeztutako eskabidearen bidez adierazi zuen 93/2020 Ebazpena —Industriaren, Energiaren eta S4 Proiektu Estrategikoen zuzendari nagusiak 2020ko azaroaren 23an emana— jakinarazi zitzaiola. Ebazpenaren bidez, 35880 zenbakiko “Adios handitzea” ikerketa baimenaren luzapena ukatu zioten, eta iraungitzat jo zuten. 
Ebazpenarekin ados ez zegoenez, eta ebazpena zuzenbidearekin bat ez zetorrela iritzita, gora jotzeko errekurtso hau aurkeztu zuen, eta aurkaratutako egintzaren exekuzioa eteteko eskatu zuen; hain zuen ere, errekurtsoa izapidetzeak iraun bitartean.
Departamentuak errekurtsoak ebaztea:
Garapen Ekonomikoko kontseilariak 2018ko abenduaren 10ean emandako 170E/2018 Foru Aginduaren bidez, ukatu egiten da Geoalcali SLk eskatutako 109/2018 Ebazpenaren —Industria, Energia eta Berrikuntzako zuzendari nagusiak 2018ko urriaren 16an emana— exekuzioaren etetea. Ebazpenaren bidez, 35760 zenbakiko “Quiñones” ikerketa baimena luzatzea ukatu zen, eta iraungitzat jo zen.
Garapen Ekonomikoko kontseilariak 2018ko abenduaren 10ean emandako 169E/2018 Foru Aginduaren bidez, ukatu egiten da Geoalcali SLk eskatutako 108/2018 Ebazpenaren —Industria, Energia eta Berrikuntzako zuzendari nagusiak 2018ko urriaren 16an emana— exekuzioaren etetea. Ebazpenaren bidez, 35770 zenbakiko “Adios” ikerketa baimena luzatzea ukatu zen, eta iraungitzat jo zen.
Berariaz ebatzi gabeko eskabideen egungo administrazio-egoera:
2020ko azaroaren 23ko 93/2020 Ebazpena eteteko eskaerari dagokionez:
APELaren 117. artikuluak honako hau ezartzen du: 
“3. Aurkaratutako egintzaren betearazpena eten dela ulertuko da baldin eta, hilabete igaro delarik egintza eteteko eskaera erabakitzeko eskumena duen administrazioaren edo organoaren erregistro elektronikoan sartu denetik, errekurtsoa ebazteko eskumena duen organismoak ez badu hari buruzko ebazpen espresurik eman eta jakinarazi. Halako kasuetan, ez da aplikatuko lege honen 21.4 artikuluko bigarren paragrafoan ezarritakoa».
2020ko abenduaren 22an jarritako gora jotzeko errekurtsoan etetea eskatu zuen, eta, horrenbestez, 2021eko urtarrilaren 22an, etenda gelditu zen aurkaratutako egintza.
Gora jotzeko hiru errekurtsoen ebazpenari dagokionez:
Ez da sinatu haiek ebazten dituen foru agindurik. Urriaren 1eko 39/2015 Legeak, Administrazio Publikoen Administrazio Prozedura Erkidearenak, hau xedatzen du 122 artikuluan:
“1. Gora jotzeko errekurtsoa jartzeko epea hilabetekoa izanen da, egintza espresua denean. Epe hori amaitu eta errekurtsorik jarri ez bada, ebazpena irmoa izanen da ondorio guztietarako.
Egintza espresua ez bada, eskatzaileak eta izan litezkeen beste interesdun batzuek gora jotzeko errekurtsoa jar dezakete, noiznahi, araudi espezifikoaren arabera administrazio-isiltasunak ondorioak izan eta biharamunetik aurrera”.
“2. Errekurtsoaren ebazpena emateko eta jakinarazteko gehieneko epea hiru hilabete izanen da. Epe hori amaitu eta ebazpenik eman ez bada, uler daiteke errekurtsoa ezetsi egin dela, salbu eta 24.1 artikuluko hirugarren paragrafoan aurreikusitako kasuan».
Ondorioz, APELaren 122.2 artikuluan ezarritakoaren arabera, jarritako gora jotzeko errekurtsoak ezetsitzat jotzen dira. Hori jakinarazten dut, Nafarroako Parlamentuko Erregelamenduaren 215. artikuluan xedatutakoa betez.

